
XORAZM XALQ SOVET RESPUBLIKASI DAVRIDA YER ISHLARI NOZIRLIGINING 

FAOLIYATI (1920-1924-yillar) 
 
 

http://dx.doi.org/10.5281/zenodo.23285337 
 

 
 

Annotatsiya: Ushbu maqolada Xorazm Xalq Sovet Respublikasi (1920-1924) davridagi agrar 
o‘zgarishlarda va Yer ishlari nozirligining tutgan o‘rni, uning tashkiliy tuzilmasi va asosiy faoliyat 
yo‘nalishlari tahlil qilinadi. Xiva xonligi davridagi agrar munosabatlarning yangi boshqaruvga 
o‘tishi davrida nozirlik tomonidan amalga oshirilgan yer taqsimlash ishlari, an’anaviy irrigatsiya 
inshootlarini tiklash, dehqon xo‘jaliklariga yordami ko‘rsatish hamda qishloq xo‘jaligi kreditlarini 
joriy etish borasidagi chora-tadbirlari arxiv hujjatlari asosida yoritilgan. Shuningdek, murakkab 
ijtimoiy-siyosiy vaziyat, qarshilik harakati va moddiy-texnik bazaning yetishmasligi sharoitida 
nozirlik faoliyatida yuzaga kelgan to‘siqlar, yer maydonlarini hisobga olish va vaqf mulklarini 
boshqarishdagi o‘ziga xos jihatlar ilmiy jihatdan xolis baholangan. 

Kalit so‘zlar: Xorazm Xalq Sovet Respublikasi, Yer ishlari nozirligi, agrar siyosat, 
irrigatsiya, chig‘ir, vaqf yerlari, dehqonchilik, kredit. 

 
Аннотация: В данной статье анализируются аграрные преобразования в период 

Хорезмской Народной Советской Республики (1920-1924 гг.), роль Народного назирата 
земельных дел, его организационная структура и основные направления деятельности. На 
основе архивных документов освещены работы по распределению земель, проведённые 
назиратом в период перехода аграрных отношений эпохи Хивинского ханства к новой 
системе управления, восстановление традиционных ирригационных сооружений, оказание 
помощи дехканским хозяйствам, а также меры по внедрению сельскохозяйственного 
кредита. Кроме того, объективно с научной точки зрения оценены трудности, возникшие в 
деятельности назирата в условиях сложной общественно-политической обстановки, 
движения сопротивления и нехватки материально-технической базы, а также особенности 
учёта земельных площадей и управления вакуфным имуществом. 

Ключевые слова: Хорезмская Народная Советская Республика, назират земельных 
дел, аграрная политика, ирригация, чигирь, вакуфные земли, земледелие, кредит. 

 
Abstract: This article analyzes the agrarian transformations during the period of the Khorezm 

People's Soviet Republic (1920-1924) and the role played by the Ministry of Land Affairs, its 
organizational structure, and main areas of activity. Based on archival documents, it highlights the 
land distribution work carried out by the ministry during the transition of agrarian relations from the 

Khiva Khanate era to the new administration, the restoration of traditional irrigation facilities, 
assistance provided to peasant farms, and measures taken to introduce agricultural credit. 
Furthermore, the obstacles that arose in the ministry's activities amid a complex socio-political 
situation, resistance movements, and shortages of material and technical resources, as well as the 
distinctive aspects of land accounting and the management of waqf (endowment) properties, are 
objectively assessed from a scholarly standpoint. 

Keywords: Khorezm People's Soviet Republic, Ministry of Land Affairs, agrarian policy, 
irrigation, chigir (water-lifting wheel), waqf lands, farming, credit. 

 
Kirish. 1920-yilda Xiva xonligining tugatilishi va Xorazm Xalq Sovet Respublikasining 

(XXSR) e’lon qilinishi mintaqada nafaqat siyosiy boshqaruv shaklining, balki ijtimoiy-iqtisodiy 
munosabatlarning ham tubdan o‘zgarishiga sabab bo‘ldi. Aholisining mutlaq ko‘pchiligi qishloq 
xo‘jaligida band bo‘lgan Xorazm vohasida yangi hokimiyat oldida turgan eng dolzarb vazifa agrar 
sektorni qayta tiklash, yer va suv taqsimotini yangi asosda yo‘lga qo‘yishdan iborat edi. Ushbu 
vazifalarni amalga oshirishda XXSR Yer ishlari nozirligi tomonidan qilingan tadbirlar muhim 
ahamiyatga ega.  

Mavzuning dolzarbligi shundaki, 1920-1924-yillarda faoliyat ko‘rsatgan Yer ishlari nozirligi 
o‘ta murakkab sharoitda ish olib bordi. Bir tomondan, ko‘p asrlik an’anaviy boshqaruv, murakkab 
irrigatsiya tizimi va vaqf mulkchiligining saqlanib qolganligi, ikkinchi tomondan, markazning oshib 
borayotgan bosimi nozirlik faoliyatida o‘ziga xos yondashuvlarni talab qildi. Xorazm o‘zining 
geografik joylashuvi va sun’iy sug‘orishga to‘liq qaramligi  tufayli Turkistonning boshqa 
hududlaridan keskin farqlanardi. Shu sababli nozirlikning agrar islohotlarni amalga oshirish, 
dehqonlarni qishloq xo‘jaligi asbob uskunalari va chorva bilan ta’minlash, qishloq xo‘jaligini 
kreditlash hamda suv inshootlarini saqlab qolish yo‘lidagi amaliy choralari alohida ilmiy 
ahamiyatga ega. 

Metodlar va o‘rganish natijalari. Tadqiqotning maqsadi manbalar, me’yoriy hujjatlar va 
hisobotlar asosida XXSR Yer ishlari nozirligining tashkiliy-huquqiy asoslarini, agrar sohani 
yangilashga qaratilgan amaliy faoliyatini hamda uning natijalarini xolis tahlil qilishdan iborat.  

Maqolaning manbalarini O‘zbekiston Respublikasi Milliy arxivining Xorazm Xalq Sovet 
Respublikasi davriga oid hujjatlari tashkil qiladi. 71-72-fondlarda Xorazm Xalq Sovet Respublikasi 
Markaziy Ijroiya Qo‘mitasi va Xalq Nozirlari Kengashining bayonnomalari, qarorlari va 
yozishmalari saqlanadi, 73-fondda Xorazm Iqtisodiy Kengashi hujjatlari va 74-fondda bevosita Yer 
ishlari nozirligiga va unga aloqador tashkilotlarga  tegishli materiallar to‘plangan[1]. Alohida 
manba guruhini Xorazm Xalq Sovet Respublikasi hujjatlari to‘plami tashkil etadi[2]. Nozirlikning 
rahbarlari to‘g‘risidagi ma’lumotlarni Maqsud Matkarimovning “Xorazm Respublikasi: davlat 
tuzilishi, nozirlari va iqtisodiyoti” monografiyasida uchratish mumkin[3]. 

Tadqiqot natijalari. Xorazmda respublika tuzumi rasman e’lon qilinishidan oldin ikki oy 
davomida Muvaqqat Inqilobiy hukumat faoliyat olib bordi va unga Mulla Jumaniyoz 
Sultonmurodov raislik qilgan edi. 1920-yil 8-fevralda Xiva inqilobiy partiyasi e’lon qilgan 
dasturda: xon, shahzodalar, beklar va vazirlarga tegishli mol-mulkni xalq mulki deb e’lon qilish; 
kambag‘allar foydasiga yirik zamindorlar yeridan foydalanish; vaqf daromadlarini xalq maorifiga 
sarflash; Amudaryodan kanallar qazish; zo‘ravonlik bilan tortib olingan yer-mulklarni qaytarish; 
yo‘l-ko‘priklarni obodonlashtirish; begorni (tekin majburiy mehnatni) tugatish kabi agrar masalalar 
mavjud edi. Shu tarzda, respublika rasman tuzilishidan oldinoq agrar masala yangi davlat 
qurilishining markaziy yo‘nalishlaridan biriga aylandi[4]. 

Butun Xorazm xalq vakillarining I qurultoyi 1920-yil 27-30 aprelda bo‘lib o‘tdi va uning 
qarorlari asosida Qishloq xo‘jaligi (Ziroat) nozirligi tashkil etildi. Unga birinchi nozir etib Hakim 
Bobojonov saylangan[5]. Dastlab nozirlik yer-irrigatsiya bo‘limi hamda ko‘llar va o‘rmon 
bo‘limlaridan iborat bo‘lgan. 

Nozirlik 1920-yil aprel — 1921-yil mart oylarida xon va uning amaldorlari, yirik yer 
egalariga qarashli yer-mulklarni, to‘qay va ko‘llarni, mehnat qurollari va ish hayvonlarini, urug‘lik 

donni musodara qilib, qizil armiya oilalariga va yersiz-kamyerli dehqonlarga taqsimladi; bu faoliyat 
natijasida davlat g‘aznasiga 2 mln so‘mga yaqin daromad tushgan[6].   

Nozirlikning Butun Xorazm xalq vakillarining I qurultoyidan II qurultoyigacha (1920 aprel 
— 1921 may) bo‘lgan faoliyati hisobotlarda batafsil aks etgan. Hisobotga ko‘ra, II qurultoy 
o‘tkazilishi arafasida nozirlik tarkibida zaruriy mutaxassislar yetishmagan va mablag‘ berilmagan, 
biroq shunga qaramay sobiq xon, xon oilasi a’zolari va amaldorlarning yerlarini qizil askarlarga 
bo‘lib berish tadbirlari amalga oshirilgan. Harbiy nozirlikka 20 ming botmon don topshirilgan, 
to‘qayzorlardan 700 ming pud o‘tin olingan. 20 tanob yerga egalik qiluvchi har bir dehqon 
shirkatiga bir juft ho‘kiz va arava sotib olish uchun mablag‘ ajratilgan[7]. 

Hisobot o‘n banddan iborat takliflar bilan yakunlangan: natsionalizatsiya qilingan yerlarni 
darhol yersiz dehqonlarga taqsimlash, soliqlarni dehqon imkoniyatidan kelib chiqib undirish, ariq 
tozalash ishlarini davom ettirish, irrigatsiyani kengaytirish uchun mutaxassislar taklif qilish, tashqi 
savdoni rivojlantirish, vaqf yerlariga umumiy rahbarlikni nozirlik zimmasiga yuklash (faqat diniy 
vaqflarni daxlsiz qoldirgan holda), kambag‘al dehqonlarni soliqdan ozod qilish qonun loyihasini 
ishlab chiqish, barcha yerlarni to‘liq hisobga olish, dehqon qo‘mitalariga yordam berish va 
chorvachilikni rivojlantirish.  

1921-yil 15-23-mayda bo‘lib o‘tgan Butun Xorazm xalq vakillarining II qurultoyida Xorazm 
Iqtisodiy Kengashi tuzildi, Yer ishlari nozirligi esa Iqtisodiy Kengash tarkibiga kiritildi[8]. Bu 
qurultoyda qoraqalpoq millatiga mansub Abdullaxo‘ja Abdurahmonxo‘jayev ziroat (dehqonchilik) 
xalq noziri lavozimiga saylandi. Yer ishlari nozirligi tarkibi — qishloq xo‘jaligi, irrigatsiya, 
transport va davlat inshootlari bo‘limlaridan iborat bo‘ldi. 1921-yil 23-mayda II qurultoy qarori 
bilan Yer ishlari nozirligi huzurida Xojiboy Aminatdinov raisligida Markaziy suv boshqarmasi 
tuzilgan, uning vakolatiga sug‘orish tizimini nazorat qilish, ariq-kanallarni tozalash va aholini yillik 
qazuv ishlariga safarbar etish kirgan[9].  

Nozirlik tomonidan e’lon qilingan 1921-yil 19-martdagi qarorga ko‘ra xonlar, ularning 
avlodlari, beklar va amaldorlarga qarashli barcha yerlar, inventar, aravalar va ho‘kizlarni aniqlash 
va millat foydasiga musodara qilish huquqiga ega bo‘lgan. Shu bilan birga dehqonlarning daromadi 
va imkoniyatini hisobga olib soliq va majburiyatlarni to‘g‘ri yig‘ish tashkil etildi, tabiiy ofatlardan 
zarar ko‘rgan xo‘jaliklarga yordam ko‘rsatildi, vaqf yerlarining umumiy boshqaruvi nazoratga 
olindi, hamda 1921-1922-yillar mobaynida Xorazm respublikasining ekin ekiladigan va 
ekilmaydigan yerlari birinchi marta mustaqil ravishda hisobga olindi[10] 

1921-yil 26-sentabr Xorazmdan donni (g‘allani) chetga olib chiqmaslik to‘g‘risida qaror 
qabul qilingan. Unga muvofiq savdogarlarga chetdan olib kelgan mollari evaziga beriladigan 
tovarlar qatorida don berilmasligi, farmoyishni buzgan holda xarid qilganlar tribunal sudiga 
topshirililshi, don esa hukumat foydasiga musodara qilinishi belgilangan[11]. 

1921 yil 4 dekabrda bo‘lgan XXSR Markaziy Ijroiya Qo‘mitasining kengaytirilgan majlisida 
XXSR MIK Prezidiumi tarkibi yangilanib unda Ziroat noziri qilib Bekmuhammad Isayev 
saylandi[12]. 

1921-yil 11-dekabr kamyerli va yersiz dehqonlar ittifoqining birinchi syezdi yakunlandi. 
Unda dehqonlarga otlar va inventarlar sotib olish uchun qarzlar beradigan dehqonlar bankini tashkil 
qilish, mamlakatni kooperativlar bilan qamrab olish, tovar ayirboshlash maqsadida RSFSRdan 
Xorazmda yarmarka tashkil qilishni so‘rash, dehqonlarga paxta uchun mukofot pullari to‘g‘ri 
berilganligini tekshirish uchun komissiyalar saylash qarorlari qabul qilindi[13]. 

1921-yilda jami 150 ming desyatingacha (400 ming mahalliy tanob) yerga ekin ekildi; 
shundan paxtaga — 4 ming desyatina, jo‘xoriga — 54 ming, bug‘doyga — 22 ming, bedaga — 36 
ming, sholiga — 22 ming va qolgan 10–12 desyatina turli mayda donli ekinlarga ajratildi. 
Amudaryoning toshishi butun ekin maydonining 30% igacha bo‘lgan qismini nobud qildi. 
Kooperativlar tomonidan 50 vagondan oshmagan miqdorda paxta tayyorlanadi[14]. 

Butun Xorazm xalq vakillarining III qurultoyi 1922-yil iyulda bo‘lib o‘tdi va Xorazm 
Iqtisodiy Kengashi tugatilib, uning o‘rnida Yer ishlari, Mehnat, Savdo va ishlab chiqarish 
nozirliklari alohida-alohida tashkil qilindi[15]. Nozirlikning yangi tarkibi tasdiqlandi: nozir— 
Bobojon Otajonov, o‘rinbosar — Abdurahmon Usmonov; yangi nozirlik 12-avgustdan faoliyatini 

boshlab, yettita bo‘limdan iborat bo‘ldi: yer tuzish, oziq-ovqat, ko‘llar va o‘rmon, irrigatsiya, 
umumiy, xo‘jalik, vaqf yerlari.  

1922-yil oxirida nozirlik yana bir vazifani — Iqtisodiy Kengash huzuridagi suv transporti 
bo‘limini — o‘z tasarrufiga oldi. 1923-yil boshiga kelib nozirlik shtati 37 nafarni tashkil etgan, 
Xiva elektrostansiyasi ham uning tarkibiga kirgan. Nozirlar Kengashi har bir tumanda nozirlik 
bo‘limlarini tashkil etishni taklif qildi, natijada 1923-yil fevraliga kelib nozirlik 9 ta bo‘limdan 
(umumiy, yer tuzish, irrigatsiya, ko‘llar-o‘rmon, oziq-ovqat, vaqf yerlari, xo‘jalik, chorvachilik, 
transport) hamda 7 ta tumandagi bo‘limlardan iborat bo‘ldi.  

1921-yil iyunidan 1922-yil iyunigacha o‘tkazilgan hisob-kitoblar natijasida 100 ming tanob 
davlat yeri aniqlandi, shundan 20 ming tanobga yaqini yersiz va kamyerli dehqonlarga taqsimlab 
berildi, 3 ming tanobi esa safarbar qilingan qizil askarlarga ajratildi. Har bir kishiga 1 tanobdan 2,5 
tanobgacha yer to‘g‘ri keldi. Davlat fondidagi to‘qaylar va yerlar ijaraga berildi. Yersiz va kamyerli 
dehqonlarga yordam sifatida ekin ekish uchun 6 160 botmon urug‘lik berildi. Yersiz va kamyerli 
dehqonlarga 1 mlrd. 500 mln. rubl miqdorida qarz (ssuda) bergan Dehqonlar banki tashkil etildi. 
Irrigatsiya boshqarmasi tuzilib, u hisobot yilida umumiy e’tirofga ko‘ra so‘nggi 25 yildagi eng 
yaxshi ariq tozalash ishlarini amalga oshirdi. Uchinchi Butunxorazm qurultoyi qaroriga binoan 
yerlarni aniq hisobga olish va davlat fondidan yerlarning to‘g‘ri taqsimlanganligini tekshirishga 
kirishiladi[16]. 

1923-yil 10-fevralda Xorazm Iqtisodiy Kengashining qayta tashkil etildi va uning raisi etib A. 
Usmonov tayinlandi[17]. 1923-yil 22-mayda nozirlik shtati 40 nafargacha qisqartirilib, uch bo‘limli 
(yer tuzish va davlat mulki, irrigatsiya, qishloq xo‘jaligi) tuzilmaga o‘tkazildi [18].  Butun Xorazm 
xalq vakillarining IV qurultoyi 1923-yil oktyabrda bo‘lib o‘tib, Xorazmni Sotsialistik respublika 
deb e’lon qildi va yangi Konstitutsiyani qabul qildi. Shu vaqtda Yer ishlari nozirligi Xorazm 
Iqtisodiy Kengashi huzuridagi Yer bo‘limiga aylantirildi, mudiri etib Ataullo Mamedov 
tayinlandi[19], shtat 40 kishilik tarkibda saqlanib qoldi. Dehqonchilik nozirligi respublikaning eng 
muhim nozirligi ekanligi va qishloq aholisi bilan ishlarning asosiy qismini olib borayotganligi 
munosabati bilan, unga respublikaning 8 ta tumanining har birida o‘z bo‘limlarini tashkil etish 
hamda dehqon qo‘mitalari bilan birgalikda ish olib borish taklif etildi.  

1923-yil 2-oktyabrdan Iqtisodiy Kengash raisligiga Dmitriy Bryuxanov, 1924-yildan esa Uroz 
Irmanov tayinlandi[20]. 1924-yil aprelda MIQning II sessiyasi Yer bo‘limini Kengashdan ajratish 
to‘g‘risida qaror chiqardi, biroq bu uzoq davom etmadi: 1924-yil 15-iyunda Nozirlar Kengashi 
Iqtisodiy Kengashning faoliyatini tugatib, o‘rniga 10 bo‘limli Xalq Xo‘jaligi Nozirligi tashkil 
etilishi to‘g‘risida qaror qabul qildi. Nihoyat, Yer ishlari bo‘limi 1924-yil 5-noyabrda, Nozirlar 
Kengashining chegaralash munosabati bilan markaziy muassasalarni qisqartirish to‘g‘risidagi qarori 
asosida tugatildi.  

Xulosalar. Xorazm Xalq Sovet Respublikasi davrida yer ishlari boshqaruv organi bir necha 
bor qayta tashkil etildi va ma’lum vaqt oralig‘ida Iqtisodiy kengashga hisobdor bo‘lim sifatida 
faoliyat yuritdi. Xorazmda davlat qurilishi ancha tajribaviy, beqaror va tez-tez o‘zgaruvchan tarzda 
kechganligiga guvoh bo‘lamiz. Bunga sabab, bir tomondan, Xiva xonligidan meros qolgan 
an’anaviy boshqaruv institutlari, murakkab irrigatsiya tizimi va vaqf mulkchiligining saqlanib 
qolgani, ikkinchi tomondan esa markazning tobora kuchayib borayotgan siyosiy bosimi edi. 

Beqarorlikka qaramay, nozirlik deyarli besh yillik faoliayti davomida agrar sohada bir qancha 
muhim ishlarni amalga oshirdi. 1920–1921-yillarda o‘tkazilgan dastlabki yer musodarasi natijasida 
xon, uning amaldorlari va yirik yer egalariga tegishli yer-mulklar, to‘qay va ko‘llar, ish qurollari 
hamda chorva davlat ixtiyoriga o‘tkazilib, qizil armiya oilalari va yersiz-kamyerli dehqonlarga 
taqsimlandi. 1921–1922-yillarda o‘tkazilgan hisob-kitoblar natijasida 100 ming tanobga yaqin 
davlat yeri aniqlanib, uning katta qismi yersiz dehqonlarga va safarbar etilgan qizil askarlarga bo‘lib 
berildi, shu bilan birga Xorazm tarixida birinchi marta ekin ekiladigan va ekilmaydigan yerlarning 
mustaqil kadastr hisobi yo‘lga qo‘yildi. Qishloq xo'jaligini kreditlash sohasida tashkil etilgan. 
Dehqonlar banki yersiz va kamyerli dehqonlarga 1,5 milliard rublga yaqin ssuda ajratdi, bu esa 
dehqon xo‘jaliklarining tiklanishida sezilarli rol o'ynadi.  

Shu bilan birga, nozirlik faoliyati bir qator qiyinchiliklar — malakali mutaxassislar va 
moliyaviy mablag‘ yetishmasligi, qurolli qarshilik harakati keltirib chiqargan xavfsizlik 
muammolari sharoitida kechdi. Ushbu omillar nozirlik tomonidan rejalashtirilgan islohotlarning 
to‘liq va izchil amalga oshirilishiga to‘sqinlik qildi. 

Xorazm Xalq Sovet Respublikasi davridagi Yer ishlari nozirligi faoliyatida amalga oshirilgan 
tadbirlar Xorazm okrugi amalga oshirilgan agrar islohotlar uchun ma’lum darajada asos yaratdi. 

